
L’archivara da fotos istoricas svizras
Il museum naziunal è in interessant plaz da lavur

■ (anr/vi) Angelica Condrau admini-
strescha in mez milliun fotografias.
Ella maina la fototeca en il «Landes-
museum» a Turitg. Condrau è ida ina
via cun pliras stortas fin ch’ella è daven-
tada archivara da maletgs. Ella è stada
scolasta, assistenta da radiologia ed ha
fatg «public relation». Gia d’uffant ha
ella emprendì d’enconuscher la varia-
ziun. Ella è naschida il 1947 a Turitg. Pli
tard ha sia famiglia vivì a Thun, Glion e
Mustér. La gronda part da la scola ha
Angelica fatg en Surselva. Suenter il se-
minari da scolasts a Cuira ha ella dà sco-
la a Sedrun e Kloten. Lura ha ella midà
professiun. Ella è daventada assistenta
da radiografia (Röntgen) en il spital a
Männedorf nua ch’ella è stada 15 onns.

Inchantada da Turitg
Condrau fa l’impressiun d’esser in dun-
na independenta e moderna. Sia vusch è
bassa ed a moda empernaivla in zic rau-
ca. Ella viva gugent en la citad e na less
mai pli viver sin la champagna u en las
muntognas. Ses amis dumondan min-
tgatant, sch’ella haja insatge encunter la
«tiara». Ma quai na saja betg il cas. Ella
giaudia simplamain la gronda purschida
culturala, «era sch’jau na vom betg sa-
vens en l’opera u en il teater». Ma suen-
ter avair fatg cumissiuns va ella magari
ina mes’uretta en il museum d’art.
«Quai na pon ins betg far, sch’ins viva
ordaifer», di ella: «Jau giess anc en ina
pli gronda citad, sch’i stuess esser.»

Avunda da vernissaschas
Avant diesch onns ha Condrau cumenzà
en il museum naziunal a Turitg. Ella ha
lavurà en la partiziun da «public rela-
tion». Lezza organisescha vernissaschas
ed infurmescha las medias. Oz di ella
cun in surrir: «Jau na vom betg pli a ver-
nissaschas, jau hai gì avunda vernis-
saschas per mia entira veta.» 

Suenter tschintg onns è il post en l’ar-
chiv da maletgs vegnì liber. La lavur d’ar-
chivara pon ins cumparegliar cun quella

da la bibliotecara. Entras la radiologia ha
Condrau gia enconuschì la sistematica
d’archivar. Ella ha dentant stuì sa scolar
en l’istorgia d’art. La Germania porscha
entiras scolaziuns per archivars da ma-
letgs. En Svizra datti sulet curs. 

Fotos digitalas n’èn betg segiras
La gruppa dals museums naziunals
cumpeglia otg museums. Las fotografias
da quests museums vegnan tuttas archi-
vadas a Turitg. I sa tracta da 400 000 fo-
tografias en nair ed alv, 18 000 ec-
tacroms en colur, 28 000 dias e 350
discs cumpacts.

Las pli veglias fotografias sin plattas da
glas èn 105 onns veglias. Per conservar
questas custaivladads dovri precauziun. 

L’archiv sa chatta en il tschaler dal
museum a Turitg. La temperatura en
l’archiv sto esser tranter 16 e 18 grads, la
umiditad da l’aria na dastga betg surpas-
sar ils 40 pertschient. «L’enviern n’èsi
nagin problem. Ma la stad na vegn ins
strusch da tegnair la temperatura»,
declera Condrau. 

En connex cun archivar fa ella attent:
«Igl è difficil da mantegnair fotografias
digitalas. Quai è insatge che blera glieud
na sa anc betg.» Perquai lavuran ils dus
fotografs dal museum adina cun nega-
tivs.

Pli ch’in milliun objects
Atgnamain spetgass ins en il tschaler
d’in museum ina massa rauba veglia.

Quai n’è betg uschia. Sche Condrau va
giun tschaler en ses archiv, passa ella
sper plirs lavuratoris vi: Là lavuran p. ex.
in seller (Sattler), in fravi, in scrinari, in
liacudeschs. 

Pli ch’in milliun objects ha il mu-
seum rimnà fin uss: Tranter auter armas,
termagls, ceramica, apparats e picturas.
La rauba è scumpartida en plirs depots,
declera Condrau. Per cletg hajan ins uss
obtegnì ils daners per centralisar il depot
ad Affoltern.

Anghels da tuttas guisas
La finamira fiss da fotografar ed inventari-
sar tut ils objects ch’il museum posseda.
Dus fotografs lavuran permanentamain
per il museum. Condrau ha ina stretga

collavuraziun cun quels. Bler da far dattan
era las dumondas che vegnan d’ordaifer.
La fototeca sto furnir maletgs a la pressa
ed als istorichers che fan retschertgas. 

Tschertgar material per lavurs scien-
tificas u concepir catalogs dovra bler
temp, ma igl è interessant. Gist avant
paucs dis è s’annunzià insatgi che fa ina
publicaziun davart anghels. «Nus avain
anghels d’argient, da ceramica, anghels
sin maletgs e graficas», di Condrau. 

Duas dumondas
Dapi tschintg onns fa Condrau l’archiv,
perquai sa tschenta la dumonda: È ella
betg bunamain sezza gia ina istorichera?
«Na», di l’archivara. Ella haja ina buna
survista dals objects. Ma experta na saja
ella betg. Per dumondas specificas stop-
pia ella rinviar als istorichers che sajan
experts per ina u l’autra epoca. Il mu-
seum naziunal possedia rauba da pli che
dus millennis. I saja nunpussaivel d’en-
conuscher detagls da tuttas epocas.

E tgenin è ses object preferì en il mu-
seum naziunal? L’archivara na sto betg
ponderar ditg: «Igl è il globus dad aur
che vegn numnà Bürgi Globus.» I sa
tracta d’ina lavur filigrana: In globus
dad aur che Jost Bürgi ha fabritgà en il
16avel tschientaner.

Dapli prestaziuns
cun plivalur

«Paraplegia»: Agid duraivel per para- e tetraplegichers
■ (cp) La Fundaziun svizra per para-
plegichers ha augmentà il 2003 da-
novamain las prestaziuns multifaras
per tut ils para- e tetraplegichers en
noss pajais. Tschients da pertutgads
e numerusas instituziuns han sur-
vegnì en tut 37 miu. francs. Quant niz-
zaivel ed effizient ch’è I’agid imme-
diat en il singul cas, pon ins era le-
ger en la nova ediziun da la revista
«Paraplegia». Là vegn raquintà
I’istorgia dal giuven tetraplegicher
Christophe Gutknecht (26) da Matran
FR. La Fundaziun svizra per paraplegi-
chers, fundada il 1975 da dr. med.
Guido A. Zäch, è in garant fidà per la
reabilitaziun cumplessiva da para- e te-
traplegichers – ed ella vegn anc adina
sustegnida fermamain da la popula-
ziun svizra. Las cifras distinctivas da la
bilantscha da l’onn 2003 demussan
quai a moda impressiunanta. Da las
prestaziuns totalas da 37 milliuns fran-
cs è la gronda part vegnida impundida
per agids directs (7,2 miu.), contribu-
ziuns da garanzia al Center svizzer dals
paraplegichers Nottwil (12,6 miu.) e
per sustegnair l’Associaziun svizra dals
paraplegichers (4,5 miu.) e la Perscru-
taziun svizra da paraplegia (1,9 miu.).
Ulteriuras contribuziuns substanzialas
da 4 miu. francs èn idas a favur da las

clinicas spezialas Balgrist ParaCare
(Turitg) e Rehab (Basilea). La basa per
l’augment da las prestaziuns è stada il
svilup positiv da donaziuns e legats sco
era il dumber pli grond da commem-
bers da l’Associaziun da fauturs (buna-
main 43 000 novs commembers!). Da
l’autra vart è l’impurtanza da questa
instituziun singulara da prevenziun sa
mussada oravant tut per quellas 19
persunas che han subì l’onn passà ina
para- u tetraplegia tras in accident e
che han survegnì ensemen passa 2 miu.
francs. Era Christophe Gutknecht da
Matran FR e sia famiglia han apprezià
fitg il sustegn finanzial ch’els han sur-
vegnì sper las mesiras terapeutic-medi-
cinalas efficazias. Il student è vegnì
blessà grevamain avant trais onns tar in
accident da bogn e sesa dapi lura en la
sutga cun rodas. Il purtret dal Romand
en la revista «Paraplegia» dat invista en
la vita d’in uman giuven che ha da
cumbatter cun sia nova situaziun. ma
che na perda mai la speranza. 

Per ulteriuras infurmaziuns ed exemplars gra-
tuits da la revista «Paraplegia» che cumpara
quatter giadas l’onn en tut las quatter linguas
naziunalas: Fundaziun svizra per paraplegi-
chers, St. Alban-Vorstadt 110, 4052 Basilea,
telefon 061 225 10 10, fax 061 225 10 11, e-mail:
sps@paranet.ch, internet: www.paranet.ch 

■ NOS MORTS

Venanzi Tenner 1936 – 2004 
(cp) Cura ch’in carstgaun va en pensiun
giavischan ins ad el magari ina biala
serasontga. Ins vul dir cun quei: Ussa sas
ti prender tut pli lev, ti stos buca pli en-
gular il temps sche ti vul selubir ina em-
perneivladad per tei ni pils auters.
Venanzi era selegraus sin quella nova fa-
sa dalla veta, mo el ha buca saviu guder
ditg ella, mo dus onns e miez. Ins vess
pudiu cuir dapli ad el, damai che la veta
veva buca puppergnau el.

Venanzi ei naschius ils 15 d’uost
1936, il di dalla fiasta dall’Assumpziun
da Maria, ella biala ucliva da Funs sco
fegl dalla famiglia Culastia e Leonard
Tenner-Cavegn. Els ein stai 10 far-
gliuns, siu bab era pur e catschadur,
duas caussas ch’ein adina stadas d’inte-
ress pil Venanzi, era sch’el ha saviu prati-
car ni ina ni l’autra.

Scolaziun e lavur
Ualti spert han ils geniturs encurschiu
ch’el era impedius totalmein d’udida e
per consequenza ha el era buca saviu
emprender da tschintschar. Il temps da
scola absolva el a Hohenrain el cantun
Lucerna, nua ch’el empren bia che lev-
gescha dad ir tras la veta cun il deficit da
buc udir. Tgi che veva in tec rutina, sa-
veva menar bials discuors cun el, el save-
va communicar. Normalmein secapevan
ins bein, era sch’ei era mo cun frag-
ments. Vegnevan ins propi buca da seca-
pir, gidavan pupi e rispli, el scriveva. –
Magari fuva ei buc in problem dalla

communicaziun, mobein da meinis dif-
ferents. Sefitgar, far il tgau dir e da tgau-
mogn saveva il Venanzi. E quei fageva
bein ad ins da veser ch’el era buc in pop
che leva malpuccau, mobein ch’el sedu-
stava per el e per sias ideas. Venanzi ha
luvrau sia veta sin plazzals, igl emprem
tier la firma Beer SA, lu tier Pius Huon-
der ed ils davos 22 onns tier la firma
Murer SA. Gronds, ferms e fidaus sco el
era, san ins s’imaginar ch’el ha buca
schau vargar en ils cumbels. El fuva in
bien luvrer, vuleva e fageva lavur exacta. 

Selegrar e pitir
Bia animaziun ed accumpignament ha
Venanzi era anflau tier la pastoraziun
grischuna per persunas impedidas
d’udida cun pader Silvio Deragisch. El

era leu in commember fetg premurau,
fidau, attent e survetscheivel. Dapi
1982 mava el regularmein tier las occur-
renzas da pader Silvio a Turitg e dapi
1992 a Tumegl als survetschs divins ed
allas sentupadas. Pader Silvio e Venanzi
eran daventai amitgs ed ein stai ei to-
chen sin pugn da mort.

Che Venanzi ha adina saviu habitar
en casa paterna ei stau ina gronda satis-
facziun per el. Ussa selegrava el da saver
retrer sia habitaziun renovada, mo il
destin ha vuliu auter. El ei vegnius tac-
caus d’ina malsogna dil lom, maligna e
crudeivla, ed el saveva ch’ei mondi a fin
cun el, mo el ha giu la forza da purtar ei.
Las davosas jamnas ha el passentau en
Casa da tgira Sogn Gions a Mustér, nua
ch’el ei staus in emperneivel ed engra-
zieivel pazient. Co el selegrava dallas nu-
merusas visetas dils ses. Ils 13 da fevrer
ha el rendiu l’olma al Scaffider.

Venanzi fageva bugen viadis pli cuorts
e pli liungs u cun ses conluvrers ni cun
ses amitgs. Pliras gadas eis el era staus sin
viadi cun la pleiv, aschia en Croazia ed en
Grecia. Sin quels viadis veseva el bia, con-
templava bia e schava lu declarar ei da ses
cumpogns da viadi. El udeva buc, mo
tonpli eran ses egls attents.

Sco sur Alexi Manetsch ha detg el
riug da bara veva Venanzi era priu part
d’in viadi en Tiarasontga e leu a Jerusa-
lem. «Ussa ha el fatg siu davos e segir il
pli bi ed interessant viadi el Jerusalem
etern, ella patria celestiala e perpetna.» 

Curt e bun
Di da naschientscha: ils 29 da fana-
dur 1947
Burgaisa: da Mustér
Domicil: Turitg/Hottingen
Segn dal zodiac: liun
Spaisa preferida: capuns
Pajais da vacanzas: Italia
Museum preferì: Museum of Mo-
dern Art a NY
Lectura: Tisma, Dostojewski,
Franzobel
Musica: classica

Angelica Condrau (dretg) decida ensemen cun il fotograf dal «Landesmuseum» tge maletgs ch’èn adattads per in catalog. FOTO C. CADRUVI 

